
Efni bréfs: Umsögn um frumvarp til laga um breytingu á almennum hegningarlögum, 
nr. 19/1940, með síðari breytingum (kynferðisbrot).

Vísað er til beiðni allsherjar- og menntamálanefndar til umboðsmanns barna, dags. 24. 
nóvember sl., þar sem óskað er umsagnar vegna frumvarps til laga um breytingar á almennum 
hegningarlögum nr. 19/1940, mál nr. 241.

Umboðsmaður barna fagnar því að fram sé komið frumvarp sem miðar að því að brugðist verði 
við aukinni útbreiðslu barnaníðsefnis og umfangi slíkra brota. Líkt og fram kemur í greinargerð 
með frumvarpinu hefur aukið aðgengi og dreifing barnaníðsefnis haft þær afleiðingar að brot 
er varða framleiðslu og dreifingu barnaníðsefnis eru nú umfangsmeiri, skipulagðari og eftir 
atvikum grófari en áður. Með þeim breytingum sem lagðar eru fram í frumvarpi þessu verður 
sérstaklega kveðið á um það í 1. máls. 1. mgr. 210. gr. a að dreifing barnaníðsefnis sé refsiverð. 
Fram til þessa hefur aðeins komið fram að refsivert sé að afla sér eða öðrum slíks efnis. Í ljósi 
aukinnar útbreiðslu barnaníðsefnis þar sem slíku efni er dreift til fjölda fólks og jafnvel 
ótilgreinds fjölda á spjallsvæðum eða með öðrum hætti á netinu er ákjósanlegt að sérstaklega 
verði kveðið á um dreifingu, þó ákvæðið taki nú þegar til þeirrar háttsemi að afla öðrum 
barnaníðsefnis. Umboðsmaður barna tekur undir það að slíkt sé til þess fallið að styrkja 
refsivernd ákvæðisins þegar um er að ræða brot þar sem barnaníðsefni er dreift.

Með frumvarpinu er jafnframt lagt til að refsihámark fyrir brot gegn 210. gr. a hækki úr tveimur 
árum í sex þegar um stórfellt brot er að ræða og þá verði einnig unnt að hækka refsingu vegna 
ítrekaðra brota gegn 210. gr. a eða 210. gr. b um allt að helming. Markmið þess að hækka 
refsihámark 210. gr. a þegar um stórfelld brot er að ræða er að samræma refsingu við eðli og 
alvarleika brotanna. Þá þjónar ítrekunarákvæði það sem fram kemur í 2. gr. frumvarpsins þeim 
tilgangi að tekið verði fastar á sakborningum þegar um ítrekuð brot er að ræða.

Samkvæmt lögum nr. 19/2013 um samning Sameinuðu þjóðanna um réttindi barnsins er Ísland 
skuldbundið til þess að vernda börn gegn kynferðislegri misnotkun og að tryggja rétt barna til 
lífs og það að þau megi lifa og þroskast sbr. 34. og 6. gr. Barnasáttmálans. Þá hefur Ísland einnig 
lögfest valfrjálsa bókun við samninginn um réttindi barnsins um sölu á börnum, barnavændi og



barnaklám en þar kemur meðal annars fram að dreifing barnaníðsefnis skuli gerð refsiverð með 
viðeigandi hegningu þar sem tekið sé tillit til þess hversu alvarleg brot er að ræða. Þær 
breytingar sem lagðar eru fram í frumvarpi þessu eru til þess fallnar að auka refsivernd barna 
og eru þær jafnframt í samræmi við ákvæði Barnasáttmálans.

Virðingarfyllst,

Salvör Nordal, 
Umboðsmaður barna


